
AFFIN TERUS CEMERLANG DENGAN KEUNTUNGAN YANG MENGKAGUMKAN

KUALA LUMPUR, Ogos 11, 2005 – Kumpulan Affin Holdings (Affin) terus cemerlang pada enam bulan pertama 2005 dengan mencatatkan peningkatan keputusan kewangan 32% berbanding tempoh yang sama tahun lepas.  Kumpulan ini mencatat keuntungan sebelum cukai belum diaudit berjumlah RM235.1 juta, daripada sumbangan hasil sebanyak RM889.3 juta berbanding keuntungan sebelum cukai RM177.9 dan perolehan sebanyak RM930.4 juta pada tempoh kewangan yang sama pada 2004. 

Pendapatan sesaham Kumpulan bagi tempoh yang dilaporkan meningkat kepada 11.15 sen berbanding 8.95 sen yang dicatatkan pada separuh tahun pertama 2004, iaitu peningkatan sebanyak 24.6%.  Aset ketara bersih sesaham juga meningkat sedikit kepada RM1.78 berbanding RM1.77 dalam tempoh yang sama tahun lepas.

YBhg Tan Sri Dato’ Lodin Wok Kamaruddin, Pengarah Urusan Affin Holdings Berhad berkata, “Strategi yang telah kami rangka dan laksanakan dengan teliti dalam tahun 2004 kini mula membuahkan hasil dan ini dapat dilihat melalui pulangan kewangan positif yang dicatatkan oleh Kumpulan.”

“Jelasnya, usaha berdisiplin kami untuk menguruskan pinjaman tidak berbayar (non-performing loans (NPL)) dan mengukur prestasi pelbagai bahagian kami berasaskan Petunjuk Prestasi Penting (Key Performance Indicators (KPI)) sambil mengekalkan tumpuan untuk menjadi sebuah konglomerat perkhidmatan kewangan dengan bahagian perbankan komersil, perbankan saudagar, pengurusan dana, pembrokeran saham, insurans, dan perkhidmatan broker wang, akan terus membawa kejayaan,” sambung beliau.

“Untuk memastikan tumpuan perniagaan kami tidak terjejas, kami baru-baru ini telah menyempurnakan penggabungan antara perniagaan kewangan dan perbankan komersil kami.  Dengan memindahkan seluruh perniagaan kewangan Affin-ACF Finance kepada Affin Bank Berhad untuk digabungkan dengan operasi perbankan komersil, Affin Bank Berhad kini berada pada kedudukan lebih kukuh untuk menawarkan pilihan produk dan perkhidmatan kewangan yang lengkap kepada pelanggan baru dan lama. Langkah ini bukan sahaja membuka lebih banyak peluang-peluang perniagaan bagi Kumpulan, tetapi juga sangat perlu memandangkan perkembangan pesat sektor perkhidmatan kewangan di Malaysia pada hari ini.”

Dengan selesainya proses penggabungan ini, bilangan cawangan Affin Bank di seluruh negara akan dikurangkan daripada 106 pada masa ini kepada 81 di seluruh negara menjelang Jun 2006.

“Pada masa yang sama, Affin Bank selaku peneraju Kumpulan terus mencatatkan pertumbuhan menggalakkan.  Sambil kami meneruskan usaha untuk menjenamakan semula bank ini, strategi kami untuk mencetus inovasi menerusi kelebihan daya saing mula membuahkan hasil dan kesannya ialah jenama Affin kini semakin dikenali.  Konsep terbuka yang diamalkan oleh cawangan Affin Bank telah disambut baik oleh pelanggan, yang menghargai perkhidmatan dan layanan peribadi yang diberikan kepada mereka menerusi konsep ini.”

Mengenai pinjaman tidak berbayar (NPL), Tan Sri Lodin berkata, “Kami sedang berusaha untuk mengurangkan NPL kami menjelang akhir tahun kewangan semasa.  Daripada tahap NPL semasa sebanyak 15.75%, kami ingin mengurangkannya kepada belasan peratus yang lebih rendah, bukan sahaja dengan membuat penilaian pelanggan yang teliti, tetapi juga menerusi pelaksanaan amalan-amalan terbaik.”

Untuk tempoh enam bulan berakhir Jun 30, 2005, Kumpulan Affin Bank Berhad mencatatkan keuntungan sebelum cukai RM155 juta berbanding RM101 juta bagi tempoh yang sama tahun lepas. Kenaikan ini disebabkan oleh peningkatan pendapatan faedah bersih dan pendapatan perbankan Islam, serta perbelanjaan overhed dan peruntukan kerugian pinjaman yang lebih rendah.

Affin Merchant Bank Berhad mencapai keuntungan sebelum cukai lebih tinggi berjumlah RM42 juta berbanding RM11.1 juta bagi tempoh yang sama pada 2004 dan peningkatan ini disebabkan terutamanya oleh pulangan lebih tinggi daripada pelaburan bank saudagar tersebut dan sumbangan pendapatan lebih tinggi daripada kegiatan pasaran modal.

Affin Discount Berhad mencatatkan keuntungan sebelum cukai lebih rendah berjumlah RM15.6 juta berbanding RM18.6 juta pada tempoh yang sama tahun lepas.  Penurunan ini disebabkan terutamanya oleh pulangan daripada sekuriti dagangan dan pelaburan.

Affin Moneybrokers Sdn Bhd mencatatkan keuntungan sebelum cukai RM0.9 juta bagi tempoh berakhir Jun 30, 2005, iaitu peningkatan marginal sebanyak RM0.1 juta berbanding RM0.8 juta pada tempoh yang sama tahun lepas. 

Affin Capital Holdings Sdn Bhd mencatatkan keuntungan RM0.8 juta bagi tempoh berakhir Jun 30, 2005 berbanding RM3.6 juta bagi tempoh yang sama tahun lepas.  Pengurangan ini disebabkan terutamanya oleh pendapatan pembrokeran bersih yang lebih rendah selepas ditolak perbelanjaan overhed yang lebih rendah pada tempoh yang dilaporkan.

Untuk tempoh enam bulan berakhir Jun 30, 2005, Kumpulan Affin Fund Management mencatatkan kerugian sebelum cukai RM0.5 juta berbanding keuntungan sebelum cukai RM0.04 juta bagi tempoh yang sama tahun lepas.  Kerugian ini disebabkan oleh yuran pengurusan yang lebih rendah dan perbelanjaan overhed yang lebih tinggi.

Affin Holdings Group ialah sebuah konglomerat perkhidmatan kewangan yang utama dalam ekonomi Malaysia. Modal berbayar Kumpulan kini berjumlah RM1.21 bilion manakala dana pemegang saham Kumpulan berjumlah RM3.11 bilion pada Jun 30, 2005.   

